
Tractanda 4: Tractaziun ed approbaziun dalla revisiun 
parziala planisaziun locala – determinaziun dils spazis 
d’aua, zonas da prighel, zona da protecziun per l’aua 
sutterrana, plan general d’avertura traffic

Il svilup dalla societad e dalla vischnaunca politica sco era 
leschas surordinarias han da temps a temps consequenzas per 
la vischnaunca. La suadonta revisiun parziala dalla planisaziun 
locala ei ina tala consequenza. Aschia pretendan leschas 
surordinarias, en special la lescha federala davart la protecziun 
dallas auas, la determinaziun dils spazis d’aua e la 
determinaziun dallas zonas da protecziun per l’aua sutterrana. 
Ultra da quei ha la decisiun che la vischnaunca ha priu da 
realisar ina meglieraziun funsila consequenzas per il plan 
general d’avertura. Cun questa revisiun parziala vegnan las 
zonas per protecziun dall’aua sutterrana, las zonas da prighel e 
las zonas per il spazi d’aua fixadas a moda ligionta per ils 
proprietaris.

Determinaziun spazis d’aua
Ils 1 da schaner 2011 ei la lescha davart la protecziun dallas 

auas entrada en vigur. In impurtont punct da quella lescha 
adattada ei l’obligaziun da decretar il spazi d’auas surterran. 
Tenor art. 36a dalla lescha vegn fixau cun las zonas il spazi per 
auas per garantir il suandont:
– funcziun naturala dallas auas,
– protecziun d’auas grondas,
– e diever dallas auas.

Entras questa revisiun duei il spazi vegnir fixaus sebasond sin 
la lescha pertuccont il spazi d’auas. Plinavon vegnan las 
mesiras dalla planisaziun territoriala el spazi d’auas fixadas a 
moda ligionta per ils proprietaris. La fixaziun dil spazi d’auas ei 
vegnida exequida sin incarica dalla suprastonza communala 
entras il biro Hunziker, Zarn e partenaris SA, Domat en 
collaboraziun cul biro d’inschignier Cavigelli SA, Glion. 

Zona da protecziun per l’aua sutterrana
Tenor art. 20 dalla lescha federala davart la protecziun dallas 

auas ed art. 24 dalla lescha cantunala davart la protecziun 
dallas auas ein las vischnauncas obligadas da decretar la zona 
per protecziun dall’aua sutterrana. Sin incarica dalla 
suprastonza communala ha il biro specialisau «Büro für 

Messadi per la radunonza communala dils 15122021 allas 
20.00 uras a Sumvitg

Muort la situaziun da coronavirus ha la radunonza 
communala liug a Sumvitg. Per la radunonza vala in 
obligatori da purtar mascra. Plinavon vegn menau gliesta 
dils participonts.

La suprastonza communala suttametta a Vus las suandontas 
fatschentas:
1. Avertura e beinvegni
2. Elecziun da 2 dumbravuschs
3. Protocol dalla davosa radunonza communala dils 1506

2021
4. Tractaziun ed approbaziun dalla revisiun parziala 

planisaziun locala – determinaziun dils spazis d’aua, zonas 
da prighel, zona da protecziun per l’aua sutterrana, plan 
general d’avertura traffic

5. Tractaziun ed approbaziun dil preventiv communal 2022
6. Fixaziun dils peis da taglia 2022
7. Revisiun dil reglament da traffic (DC 600.000)
8. Tractaziun ed approbaziun dils statuts dall’Uniun Nordic 

Surselva
9. Elecziun dils delegai per l’Uniun Nordic Surselva
10. Tractaziun ed approbaziun dil project remplazzament 

finiastras casa da scola Surrein e concessiun dil credit brut 
da 185'000 francs

11. Orientaziuns
12. Varia

Tractanda 3: Protocol

Il protocol dalla radunonza communala dils 15062021 ei 
staus exponius public e disponibels sin la pagina d’internet 
naven dils 25062021 duront 30 dis. Il protocol sa vegnir 
abonnaus. Ils cuosts da porto da frs. 2.50 per protocol vegnan 
tschentai a quen als abonnents.

Informaziuns generalas e messadi tier
la radunonza communala dils 15 da december 2021

Technische Geologie AG» elaborau las zonas per la protecziun 
dall’aua sutterrana. Las zonas per la protecziun dall’aua 
sutterrana dueien garantir la qualitad dall’aua da beiber dallas 
fontaunas ch’ein d’interess public e segireschan aschia a liunga 
vesta aua da beiber schubra. Las tschaffadas da fontaunas 
d’aua sutterrana ha la Regenza dil cantun Grischun gia 
approbau ils 28 d’uost 2018.

Zonas da prighel
Periodicamein vegnan las cartas da prighel aua, lavinas, 

sbuaus e curdadas controlladas e schebein ei fa da basegns 
adattadas entras igl uffeci d’uaul e prighels dalla natira. Igl onn 
2013 ei questa carta vegnida surluvrada per la vischnaunca 
Sumvitg entras la cumissiun da prighels digl uffeci d’uaul e 
prighels dalla natira e cun protocol vegnius fixaus ils 5 da 
december 2013. La carta da prighels surluvrada ei entochen oz 
buca vegnida integrada el plan d’utilisaziun. En rama da questa 
revisiun parziala duei questa carta da prighels actualisada 
vegnir decretada a moda ligionta per ils proprietaris.

En connex cun la surluvrada dalla carta da prighels ein igl onn 
2013 denter auter suandontas adattaziuns dil plan da prighels 
vegnidas decididas.

– Sin fundament dil prighel d’aua ei il perimeter che 
cunfinescha alla Val Luven e Resgias/Igniu vegnius fixaus 
sco zona da prighel cotschna.

– Sin fundament dils prighels d’aua ein cumparts dalla Val 
Luven, Val Rabius, Resgias/Igniu e Dargun da Pardomat 
vegni fixai sco zona da prighel cotschna.

– Sin fundament dil prighel da lavinas ein cumparts da Rosas 
Dado vegnidas fixadas sco zona da prighel cotschna.

– Sin fundament dil prighel da lavinas ein cumparts da Rosas 
Dado e Runé vegnidas fixadas sco zona da prighel blaua.

Differents loghens en vischnaunca ei vegni fixai sco zona 
cotschna muort il prighel da neiv da lischnada.

Plan general d’avertura
A caschun dalla radunonza communala dils 28 d’october 2002 

eis ei vegniu decidiu da menar atras ina meglieraziun funsila en 
vischnaunca. Igl onn 2008 ha il departament per economia 
publica e fatgs socials approbau il project d’exposiziun cun las 
mesiras da construcziun dalla meglieraziun. La vischnaunca ei 
obligada d’actualisar il plan general d’avertura. 

Las Squadras
Cun la revisiun vegn il suandont adattau:

– Vias da meglieraziun realisadas vegnan fixadas sco vias da 
funs.

– Vias da meglieraziun aunc buca realisadas vegnan fixadas 
sco vias da funs planisadas.

– Vias da funs e vias forestalas buca pli necessarias vegnan 
abolidas ed adattadas alla planisaziun nova.

– Vias da funs vegnan nua necessari classificadas sco vias da 
pedunzs. 

– Denter Sumvitg e Rabius eis ei vegniu realisau ina nova via 
cantunala cun in niev trassé. Quei niev trassé pretenda 
differentas adattaziuns dalla planisaziun.

– Ad Igniu duei ina via che colligia l’ovra e la zona 
d’explotaziun vegnir classificada da niev. 

Sper quellas midadas menziunadas ein differentas pintgas 
adattaziuns sco per exempel l’adattaziun dil trassé dalla loipa 
stadas necessarias.

Realisaziun dalla planisaziun d’utilisaziun
En rama da questa revisiun parziala vegnan las zonas per 

protecziun dall’aua sutterrana, las zonas da prighel e las zonas 
per il spazi d’aua fixadas a moda ligionta per ils proprietaris. La 
basa legala ei reglada ella lescha davart la planisaziun dil 
territori dil cantun Grischun. Consequentamein vegnan ils art. 38 
e 39 dalla lescha da baghegiar communala aboli. Il plan general 
d’avertura traffic vegn oravontut sin fundament dallas mesiras 
da construcziun dalla meglieraziun funsila actualisaus. 

Procedura
Ils spazis d’aua ein vegni determinai ils onns 2017 e 2018. Ils 

29 da matg 2018 ha la suprastonza communala presentau allas 
convischinas ed als convischins ils spazis d’aua. Silsuenter ha 
la suprastonza inoltrau la determinaziun dils spazis d’aua als 
uffecis cantunals per ina preexaminaziun. Las ulteriuras 
cumparts dalla planisaziun d’utilisaziun ein vegnidas elaboradas 
igl atun 2020. Medemamein igl atun 2020 han ils uffecis 
cantunals preexaminau quellas cumparts. 

Naven dils 19 da mars entochen ils 19 d’avrel 2021 ei questa 
revisiun parziala stada exponida publicamein en rama d’ina 
procedura da participaziun publica. Pliras convischinas e plirs 
convischins han fatg diever dalla pusseivladad da prender 
posiziun ed inoltrau propostas. La suprastonza communala ha 
tractau las propostas inoltradas en sia seduta dils 2 d’uost 2021. 
Risguardond las propostas approbadas ei questa revisiun 
parziala vegnida finalisada per mauns dalla radunonza 

communala. A caschun dalla radunonza communala vegn il 
planisader da nossa vischnaunca Kurt Vieli a presenter la 
revisiun parziala en detagl. Suenter tractaziun dalla radunonza 
communala vegn la revisiun suttamessa alla Regenza per 
l’approbaziun. 

Dils plans ed acts sa vegnir priu investa sin canzlia communala 
ni sin la pagina d’internet www.sumvitg.ch. 

Departament planisaziun locala

Proposta
La suprastonza communala propona alla radunonza 

communala d’approbar la revisiun parziala planisaziun locala – 
determinaziun dil spazis d’aua, zonas da prighel, zona da 
protecziun per l’aua sutterrana, plan general d’avertura traffic.

Tractanda 5: Tractaziun ed approbaziun dil preventiv 
communal 2022

Il preventiv 2022 sa vegnir retratgs sco usitau en fuorma da 
broschura tier la canzlia communala. Cheusut anfleis Vus ina 
tabella culla resumaziun dil preventiv 2022. Tier la preparaziun 
dil preventiv 2022 ei la suprastonza communala sebasada sin il 
plan da finanzas 20222026 ch’ei vegnius elaboraus dalla 
suprastonza communala. Il plan da finanzas muossa il svilup 
dalla situaziun finanziala el quen da gudogn e sperdita sco era 
las investiziuns che ston ni duessan vegnir fatgas el decuors dils 
proxims tschun onns.

Ei spetga ils proxims onns grondas investiziuns sin la 
vischnaunca da Sumvitg. La suprastonza communala e la 
cumissiun da quen e gestiun ein perquei dil meini da cuntinuar 
cun la politica da finanzas e lavura vinavon cul plan da finanzas 
sco muossavia. Muort la situaziun finanziala ed a vesta dils 
projects che spetgan ein ils responsabels vinavon obligai d’agir 
bein ponderau e cun grond senn da responsabladad.

Il quen da gudogn e sperdita muossa las 10 spartas ellas 
qualas la vischnaunca ei engaschada, per tgei ch’ils mieds 
finanzials vegnan impundi e cun tgei entradas ch’ins astga 
quintar. Ina gronda part dallas expensas dil quen da gudogn e 
sperdita ei definada cun cunvegnas, contracts, leschas ni entras 
la structura e la situaziun topografica da nossa vischnaunca. La 
suandonta tabella muossa las summas totalas dallas diesch 
spartas dil preventiv 2022 cul saldo corrispundent.

sparta expensas entradas saldo
0 administraziun generala 665‘800 216‘500 449‘300
1 segirtad publica 293‘390 187‘300 106‘090
2 scolaziun 1‘939‘987 189‘000 1‘750‘987
3 cultura, sport, baselgia 227‘000 29‘300 197‘700
4 sanadad 648‘500 25‘000 623‘500
5 ovras socialas 191‘600 10‘000 181‘600
6 traffic 1‘221‘640 335‘600 886‘040
7 protecziun digl ambient 983‘079 777‘700 205‘379

ed organisaziun dil territori
8 economia publica 1‘450‘275 1‘326‘700 123‘575
9 finanzas e taglias 77‘900 4‘727‘300 4‘649‘400
 total 7‘699‘171 7‘824‘400 125‘229

Las summas d’expensas e d‘entradas dil preventiv 2022 ein 
semegliontas, era sche singulas posiziuns ein influenzadas 

autruisa che las summas dil preventiv per igl onn 2021. Il 
preventiv siara cun expensas da 7.699 milliuns francs visavi 
entradas da 7.824 milliuns francs cun in gudogn da 125’229 
francs. Il cashflow, vul dir il gudogn brut avon deducziun dallas 
amortisaziuns munta a 614’330 francs.

Detagliadas informaziuns tiel quen da gudogn e sperdita sco 
era tiel quen d’investiziuns vegnan presentadas a caschun dalla 
radunonza communala. 

Il quen d’investiziuns dat ina survesta dils projects previ per igl 
onn 2022. La suprastonza communala ei stada premurada da 
risguardar mo las investiziuns ch’ein necessarias. Sin 
fundament dalla liquiditad actuala san quellas investiziuns buca 
vegnir realisadas senza carschentar il deivet. La suprastonza 
communala ei pertscharta dall’obligaziun da nezegiar tut las 
pusseivladads da spargn tier la realisaziun dils projects.

Il quen d’investiziuns per l’auter onn cuntegn ils suandonts 
projects:
– cumpra vehichel per pumpiers
– project da habitaziuns casa da scola Sumvitg
– planisaziun sanaziun da radon casa da scola Rabius
– remplazzament finiastras casa da scola Surrein
– senda Crappa Grossa
– sanaziun Via Plazzas (pustget), Surrein
– sanaziun aquaduct Rabius
– sanaziun aquaduct Surrein
– sanaziun aquaduct Laus
– sanaziun allontanament dall’aua piarsa (GEP)
– rempar Val Luven
– meglieraziun funsila
– planisaziun sanaziun vias meglieraziun funsila Rabius
– projects forestals
– project Lag Salischinas
– project ovra hidraulica Sumvitg/Cumpadials

 preventiv preventiv quen
2022 2021 2020

quen da gudogn e sperdita
expensas 7‘699‘171 7‘857‘232 7‘606‘929
entradas 7‘824‘400 7‘870‘578 8‘579‘409
surpli d’expensas
surpli d’entradas 125‘229 13‘346 972‘480
 
quen d’investiziun 
expensas 6‘649‘200 4‘774‘000 2‘348‘260
entradas 2‘859‘000 2‘440‘000 1‘411‘096
investiziuns nettas 3‘790‘200 2‘334‘000 937‘165
 
fluctuaziun dil capital
amortisaziuns 489‘858 459‘412 501‘724
remessas e deposits 12'743 0 18‘875
retratgas 13‘500 257‘778 95‘550

gudogn brut  cash flow 614‘330 214‘980 1‘397‘529
investiziuns nettas 3‘790‘200 2‘334‘000 937‘165
 
surpli da finanziaziun 460'364
deficit da finanziaziun 3‘175‘870 2‘119‘020
grad d’atgna finanziaziun 16% 9% 149%

Las Squadras

Il preventiv per igl onn 2022 muossa ora investiziuns nettas da 
3'790’200 francs, quei tier in cashflow da 614’330 francs. Il 
cashflow che muossa il gudogn avon las amortisaziuns 
indichescha la summa che stat a disposiziun per investiziuns 
nettas senza carschentar il deivet. Las investiziuns previdas per 
igl onn 2022 pretendan consequentamein in augment dil deivet.

Departament finanzas e taglias

Proposta
La suprastonza communala propona alla radunonza 

communala d’approbar il preventiv 2022 sco presentaus.

Tractanda 6: Fixaziun dils peis da taglia per 2022

Conform agl art. 30 al. 1 lit. c) dalla constituziun communala ha 
la radunonza communala d‘approbar annualmein ils peis da 
taglia. Il preventiv 2022 ei vegnius concepius cun risguardar il 
pei da taglia sin entradas e facultad sco entochen dacheu cun 
105 % dalla taglia cantunala sempla. Malgrad igl augment dil 
deivet ch’ei previus propona la suprastonza communala da 
schar ils peis da taglia per 2022 sco tochen dacheu.

Pei da taglia per taglia ordinaria
Tenor art. 3 al. 2 dalla lescha da taglia communala fixescha la 

radunonza communala annualmein il pei da taglia sin las 
entradas e sin la facultad.

Pei da taglia per taglia sin schischom
Tenor art. 5 al. 2 dalla lescha da taglia communala fixescha la 

radunonza communala annualmein il pei da taglia dalla taglia sin 
schischom.

Departament finanzas e taglias

Proposta
La suprastonza communala propona da schar il pei da taglia 

sin entradas e facultad per 2022 sco tochen dacheu sin 105 % 
dalla taglia cantunala sempla e da schar il pei da taglia per la 
taglia sin schischom per 2022 sco tochen dacheu sin 1.3 ‰ 
dalla valur da taglia.

Tractanda 7: Revisiun dil reglament da traffic (DC 600.000)

Il reglament da traffic ei in dils reglaments ni leschas da nossa 
vischnaunca che fatschenta savens convischinas e convischins. 
Il reglament da traffic vertent ei digl onn 1999. Enteifer quels 
varga 20 onns ei dabia semidau. Aschia eis ei segir era stau 
giustificau da s’occupar inagada puspei da quei reglament e far 
las midadas necessarias cun adattar quel al temps. La 
suprastonza communala ha en la seduta dils 11 da schaner 
2021 decidiu d’eleger ina cumissiun che duei surluvrar ed 
actualisar quei reglament. Per che las gruppas cun il pli grond 
interess seigien representadas en quella cumissiun, ein las 
suandontas persunas vegnidas elegidas:
– Fabian Collenberg, canzlist communal
– Anita Demont, collaboratura dall’administraziun communala
– Thomas Bearth, inschignier forestal e representant digl uffeci 

d’uaul cantunal
– Paul Fry, anteriur gerau e representant dall’agricultura
– Giusep Bearth, gerau da traffic
– Flurin Berther, gerau forestal (naven dalla stad)

La cumissiun ha surluvrau il reglament da traffic e scaffiu da 
niev ina lescha da traffic. Damai che las vias forestalas ein 
suttamessas directamein allas leschas d’uaul cantunalas e 
federalas, ei il spazi d’agir fetg restrenschius. Tenor quellas 
legislaziuns ei il traffic ordinari scumandaus sin quellas vias. Cun 
ina lescha corrispundenta san las vischnauncas denton far 
excepziuns. Co quei funcziunescha sa vegnir reglau en ina 
lescha da traffic communala. Duront la stad vargada ei vegniu 
fatg ina emprova cun introducir ina fasa da pilot, per aschia 
saver rimnar las experientschas ord la pratica cun il niev sistem 
da retrer las lubientschas ed auter.

Tgei ei niev en la lescha da traffic?
Sper entginas midadas formalas e redacziunalas dat ei en la 

nova lescha da traffic communala las suandontas midadas 
substanzialas: 
– Il retrer las lubientschas dil di sa vegnir fatg egl avegnir cun 

mieds digitals. Il sistem «EasyPark» ei secumprovaus fetg 
bein duront la fasa da pilot da questa stad. La signalisaziun 
corrispundenta ei gia succedida ed ils resuns enteifer ed 
ordeifer la vischnaunca ein stai ordvart positivs.

– Enstagl da cartas dil meins vegn dau giu niev sper la carta 
annuala era cartas da 15 dis. Ei vegn precisau en la nova 
lescha tgi che survegn il dretg da carrar cun ina legitimaziun 
annuala ni da 15 dis. Cheu ein las pusseivladads vegnidas 
extendidas aschi lunsch sco las leschas surordinarias ed ils 
uffecis surordinai lubeschan quei.

– Las cartas da 15 dis e cartas annualas ston era egl avegnir 
vegnir retratgas dalla canzlia communala.

– Las taxas administrativas ein vegnidas adattadas al temps. 
Niev cuosta la carta dil di frs. 8. , enstagl da frs.  7.. Per la 
carta digl onn vegn incassau frs. 60., enstagl da frs. 50.. 
La nova carta da 15 dis cuosta frs. 20..

– Per ina carta per diever agricol sto vegnir pagau egl avegnir 
frs. 30., enstagl da frs. 20. tochen uss.

– Las ulteriuras vias da funs e d’alps han in scamond da carrar 
absolut. Excepziuns vegnan regladas en gl’artechel 2 (Dretg 
da carrar senza legitimaziun) ed en art. 3 al. 1 (Dretg da 
carrar cun legitimaziun). 

– En las determinaziuns generalas vegn aunc reglau entginas 
caussas organisatoricas dil diever dallas vias communalas/
forestalas sco era las disposiziuns penalas.

Las Squadras



5

La nova lescha duei ir en vigur ils 1 da schaner 2022 e 
remplazzar il reglament da traffic digl onn 1999. Dalla nova 
lescha sa vegnir priu investa sin canzlia communala ni sin la 
pagina d’internet www.sumvitg.ch. 

Departaments traffic e forestal

Proposta
La suprastonza communala propona alla radunonza 

communala d’approbar la revisiun dil reglament da traffic.

Tractanda 8: Tractaziun ed approbaziun dils statuts 
dall’Uniun Nordic Surselva

Tochen dacheu ei il menaschi dalla loipa vegnius garantius 
entras la cuminonza d’interess Nordic Surselva. Alla cuminonza 
d’interess appartegnan las organisaziuns turisticas da Mustér, 
Sumvitg e Trun ed il club da skis Trun. Cun la fundaziun d’ina 
uniun entras las treis vischnauncas politicas Mustér, Trun e 
Sumvitg duei il menaschi dalla loipa Cadi survegnir ina nova 
organisaziun. L’uniun Nordic Surselva ha l’intenziun da 
mantener e sviluppar vinavon la purschida da cuorsa liunga sin 
incarica dallas vischnauncas cumpegliadas (Trun, Sumvitg, 
Mustér). En connex cun la repartiziun dils cuosts sedattan mo 
pintgas midadas. Tenor schazetg da cuosts vegn quintau cun in 
deficit da maximalmein 110'000 francs per sesiun. Mustér 
surpren 50 %, Trun e Sumvitg mintgamai 25 % dil deficit. 

Trassé dalla loipa
Per la preparaziun ed il manteniment dil trassé ein las 

vischnauncas era egl avegnir sco tochen dacheu responsablas. 
Medemamein ein las vischnauncas gia stadas responsablas pigl 
acquist ed il manteniment dils indrezs per ennevar tecnic. Era 
quei ei vinavon caussa dallas vischnauncas. Ils cuosts per 
quellas lavurs muntan per la vischnaunca Sumvitg annualmein 
rodund 20'000 francs. 

Uniun Nordic Surselva
Cun la decisiun d’entrar ell’Uniun Nordic Surselva e cun 

l’approbaziun dils statuts sedat per la vischnaunca ina nova 
expensa annuala da maximalmein 27'500 francs pil menaschi 
dalla loipa.

Cun la fundaziun dall’Uniun Nordic Surselva duei vegnir scaffiu 
ina organisaziun che surpren l’incarica d’administrar la 
purschida dalla loipa denter Trun e Mustér.

En general setracta ei dallas suandontas incumbensas (art. 3 
dils statuts):
– direcziun strategica dalla purschida da cuorsa liunga,
– coordinaziun denter las vischnauncas,
– participaziun alla discussiun pertuccont damondas dalla 

planisaziun locala che pertuccan la loipa,
– organisaziun e finanziaziun dalla purschida da cuorsa liunga,
– cumpra e manteniment dallas maschinas necessarias,
– coordinar cunvegnas da prestaziun per segirar la part 

operativa da cuorsa liunga
– e representaziun dallas vischnauncas pertuccont fatgs dalla 

cuorsa liunga.

Las incaricas operativas ein (art. 5 dils statuts):
– controllar il trassé,
– neiv tecnica per la loipa,
– organisar e preparar la loipa,
– organisar il menaschi
– e menar quen per mauns dallas vischnauncas.

Commembras dall’uniun daventan las vischnauncas 
cumpegliadas dalla loipa (Trun, Sumvitg, Mustér). La radunonza 
dils commembers ei igl organ superiur dall’uniun. Mintga 
vischnaunca sa delegar mintgamai duas persunas. En art. 9 ei 
reglau las cumpetenzas, las obligaziuns ed ils dretgs dalla 
radunonza dils commembers. 

La suprastonza dall’uniun secumpona da mintgamai in 
representant da mintga vischnaunca cumpegliada. 

Las entradas dall’uniun semettan ensemen sco suonda dallas
– contribuziuns als cuosts tenor la clav (Mustér: 50 %; Trun e 

Sumvitg: mintgamai 25 %),
– contribuziuns d’investiziun tenor la clav menziunada 
– ed entradas entras vendita da bigliets per la loipa.

Ils statuts dueien ir en vigur legala culs 1 da december 2021.

Tenor art. 30 al. 1f) dalla constituziun communala ei la 
radunonza communala il gremi cumpetent per decider davart la 
participaziun ad uniuns d’interess dil dretg public. Plinavon 
decida la radunonza communala davart expensas annualas 
regularas da 20'000 entochen 200'000 francs (art. 30 al. 2a). Sin 
fundament dils artechels numnai vegn questa fatschenta 
suttamessa alla radunonza communala. Il sport da cuorsa liunga 
ei populars tier massa persunas indigenas. Plinavon eis ei ina 
impurtonta purschida turistica da nossa regiun. Ord quei motiv 
vul la suprastonza communala promover il sport e la purschida. 
Cun scaffir la nova uniun vegn fundau in’organisaziun che 
garantescha a liunga vesta in menaschi che funcziunescha per 
cuntentientscha dallas vischnauncas, dils hosps e da tut ils 
curriders da cuorsa liunga. 

Departament turissem

Proposta
La suprastonza communala propona alla radunonza 

communala d’approbar ils statuts dall’Uniun Nordic Surselva.

Las Squadras

Tractanda 9: Elecziun dils delegai per l’Uniun Nordic 
Surselva

Cun fundaziun dall’Uniun Nordic Surselva vegn scaffiu ina 
nova organisaziun intercommunala la quala la vischnaunca 
Sumvitg ha il dretg da delegar ina persuna per la suprastonza 
ed ina persuna sco representant alla radunonza da 
commembers. Tenor art. 29 al. 1 dalla constituziun communala 
ei la radunonza communala il gremi cumpetent per eleger 
delegai en colligiaziuns intercommunalas. La suprastonza 
communala nominescha las sutnumnadas persunas sco 
representants dalla vischnaunca per mauns dalla radunonza 
communala.
– Per la suprastonza: Gabriel Candinas, Surrein
– Delegau tier la radunonza da commembers: gerau Flurin 

Berther, Rabius

La suprastonza communala engrazia a Gabriel Candinas ed a 
gerau Flurin Berther per la promtadad per ina candidatura per la 
perioda d’uffeci 20192022. A caschun dalla radunonza 
communala sa secapescha era vegnir amplificau las propostas.

Departament turissem

Proposta
La suprastonza communala propona alla radunonza 

communala d’eleger Gabriel Candinas, Surrein en suprastonza 
dall’Uniun Nordic Surselva e gerau Flurin Berther sco delegau 
dall’Uniun Nordic Surselva per la perioda d’uffeci 20192022.

Tractanda 10: Tractaziun ed approbaziun dil project 
remplazzament finiastras casa da scola Surrein e 
concessiun dil credit brut da 185'000 francs

La casa da scola da Surrein ei vegnida inaugurada igl onn 
1975. Per ils vischins da Surrein ei quei stau in grond di da 
fiasta. Cun il niev baghetg han ils vischins da Surrein survegniu 
ina halla da gimnastica che muncava ed ina tribuna per far 
teater e concerts dil cor mischedau e dalla societad da musica. 
Plinavon ha la casa da scola surviu allas scolas primaras da 
Surrein e pli tard als affons dall’entira vischnaunca sco liug 
d’instrucziun. Dapi la fundaziun dil Consorzi da scola Sumvitg
Trun igl onn 2013 vegn buca pli instruiu a Surrein. Las stanzas 
da scola ein per part schadas vi a fatschentas ed ina stanza 
survescha sco archiv dall’Uniun archiv cultural Sumvitg. Ina 

ulteriura stanza vegn duvrada sco archiv dalla pleiv. Las 
ulteriuras stanzas stattan a disposiziun allas uniuns. Las uniuns 
dil vitg ein fetg activas e gaudan da saver far diever dallas 
localitads.

Culs onns han las finiastras dalla scola pitiu donn. Ord vesta 
energetica ei in remplazzament dallas finiastras giavischeivels. 
Per part ha ei aunc finiastras dublas da strubegiar dapart. Per 
saver spargnar energia basegna ei bunas finiastras. Suenter 46 
onns ein las finiastras empau en decadenza, per part eis ei curiu 
gas denter ils veiders en. Per part san ins constatar in nebla 
grischa denter ils veiders. Ei setracta da finiastras cun dus 
veiders. Ozildi vegn construiu finiastras cun treis veiders. Entras 
quei ei il respargn d’energia bia pli aults. Sin fundament dil 
schliet stan dallas finiastras ha la suprastonza communala 
decidiu da remplazzar quellas. 

Il project
En il suandont project setracta ei d’in remplazzament da tuttas 

finiastras cun excepziun dallas finiastras dalla halla. Las 
finiastras dalla halla ein vegnidas remplazzadas igl onn 2020. 

 
Previu eis ei da remplazzar las finiastras cun dus veiders cun 

finiastras da treis veiders. Ordadora vegnan las finiastras 
surtratgas cun in metal. Aschia ein las finiastras pli resistiblas 
encunter l’aura. Tenor offerta dall’interpresa da finiastras 
Degonda SA, Cumpadials cuosta il remplazzament dallas 
finiastras 184'300 francs. Tenor art. 30 al. 2 a) dalla constituziun 
communala ei la radunonza communala il gremi cumpetent per 
decider davart questa expensa.

La suprastonza communala ei pertscharta ch’ei setracta d’ina 
gronda summa. Per denton saver mantener a liunga vesta nos 
objects che surveschan al generalesser ein expensas 
indispensablas. Ord quei motiv ei la suprastonza communala 
perschuadida ch’il remplazzament dallas finiastras veglias ei 
giustificaus. 

Departament scolaziun

Proposta
La suprastonza communala propona alla radunonza 

communala d’approbar il project remplazzament finiastras casa 
da scola Surrein e da conceder il credit brut da 185'000 francs.

Las Squadras

Midadas da persunal
Uffeci forestal

La fin fenadur 2021 ha il collaboratur digl uffeci forestal Samuel 
Disch terminau siu engaschi per la vischnaunca Sumvitg. Il 
Samuel ei staus engaschaus dapi ch’el ha terminau siu 
emprendissadi tier nies uffeci forestal duront in onn sco 
collaboratur. La suprastonza communala engrazia al Samuel en 
num dall’entira populaziun per il grond engaschi en favur da 
nossa vischnaunca e giavischa tut bien per igl avegnir privat e 
professiunal.

Sco successur ei Lucas Flepp da Danis 
vegnius elegius. Il Lucas ei 22 onns 
giuvens e ha fatg igl emprendissadi sco 
bostger tier la vischnaunca da Breil. 
Suenter igl emprendissadi ha el luvrau sco 
bostger tier la vischnaunca da Breil e 
duront biabein in onn tier l’interpresa Solèr 
Holz SA. Il Lucas ha entschiet tier nies 
uffeci forestal l’entschatta zercladur 2021. 
La suprastonza communala giavischa al 
niev collaboratur bia plascher e satisfacziun.

La fin settember 2021 ha il selvicultur Flurin Cathomas 
terminau igl engaschi per nies uffeci forestal. Il Flurin ha menau 
igl uffeci forestal duront 16 onns. La suprastonza communala 
engrazia al Flurin per siu nunstunclenteivel engaschi demussau 
en favur dalla vischnaunca Sumvitg. La suprastonza 
communala giavischa en num dall’entira populaziun al Flurin per 
siu avegnir privat bia cletg e gronda satisficaziun en siu niev 
engaschi professiunal tier igl uffeci d’uaul e prighels dalla natira 
dil cantun Grischun.

Sco successur ha la suprastonza 
communala elegiu igl anteriur emprendist 
da nies uffeci forestal Beat Cadruvi da 
Trun. Il Beat ha fatg igl emprendissadi tier 
nus ils onns 20122015. Suenter igl 
emprendissadi ha el rimnau experientscha 
sco collaboratur da nies uffeci forestal e 
duront dus onns sco collaboratur 
dall’interpresa Candinas SA. Igl onn 2020 
ha el entschiet la scolaziun da selvicultur e  
serrau giu quella scolaziun il settember 2021 cun success. Il 
nievelegiu ha gest suenter terminaziun dalla scolaziun da 
selvicultur entschiet l’entschatta october 2021 la nova plazza. La 
suprastonza communala ei satisfatga dall’elecziun dil Beat 
Cadruvi e spera sin in bien e fritgeivel operar dil niev cau digl 
uffeci forestal. 

Menaschi tecnic

L’entschatta november 2021 ha il niev 
collaboratur digl uffeci stradal Simon 
Cajacob da Sumvitg entschiet en in 
pensum parzial. La primavera vegn el ad 
augmentar igl engaschi per il menaschi 
tecnic. Il Simon ha fatg in emprendissadi 
sco commerciant e silsuenter fatg la 
scolaziun da pur. Dapi 15 onns meina el in 
menaschi puril a Surrein. Quei menaschi 
eis el vid sminuir per aschia saver 
seconcentrar sin sia nova plazza. La suprastonza communala 
giavischa al niev collaboratur bia plascher en sia nova plazza. 

Autists

Dapi l’entschatta digl onn da scola 2021/2022 fa la 
vischnaunca buca pli ils transports da scola. Consequentamein 
ei igl engaschi da nies autist Eugen Demont ius alla fin. La 
suprastonza communala engrazia agl Eugen per la lavur 
prestada en favur da nossa vischnaunca. La suprastonza 
communala giavischa agl Eugen per siu avegnir privat sco era 
professiunal da cor mo il meglier. Medemamein ei igl engaschi 
da Wendelin Tuor sco autist terminaus. Cunquei ch’el ei buca pli 
engaschaus sco autist sa el seconcentrar cumpleinamein sin la 
lavur da pedel. Era al Wendelin engrazia la suprastonza 
communala per la lavur prestada sco autist. 

Suprastonza communala

Informaziuns cuortas
Projects da Sumvitg Turissem: minitrail da bike e curtin da 
reiver

Sumvitg Turissem ha previu da realisar ad Igniu la primavera 
2022 in minitrail da bike ed in curtin da reiver. Il minitrail da bike 
vegn baghegiaus sil terren gest sper la plazza da giug existenta. 
El secumpona ord pliras rutas ed entgins obstachels e ha ina 
mesira totala da 700 m. El ei adattaus per affons che vulan 
trenar dad ir cun bike sco era per da quels pli ambiziunai, 
denton era per famiglias sco era per giuvenils e carschi.

Las Squadras



8

Editura 
Vischnaunca Sumvitg, Via Quadras Su 10, 7175 Sumvitg
telefon: 081 920 25 00, fax: 081 920 25 08, 
email: info@sumvitg.ch

Gest davostier sesanfla ina preit da crap che tonscha tochen si 
encunter la via veglia da SurreinRabius. Suenter che la preit ei 
schubergiada e las plontas allontanadas eis ei previu da metter 
ora 5 tochen 8 rutas da reiver en differents livels da grevezia. 
Sisum quella preit agl ur dalla via vegn baghegiau ina preit cun 
in tetg da schurmetg.

Dapresent ein ins aunc vidlunder da survegnir las lubientschas 
necessarias tier la vischnaunca e tiel cantun. Aschi spert sco 
lezzas ein avon maun, savein nus ir vid la realisaziun.

Il cantun surpren la mesadad dils cuosts da realisaziun da 
rodund 98'000 francs. La vischnaunca sustegn il project cun 
surprender bien in quart dils cuosts. Sper il sustegn finanzial da 
Sumvitg Turissem basignein denton aunc in ulteriur sustegn per 
saver realisar quella purschida. El decuors dallas proximas 
jamnas fagein nus in’acziun da donaziun en fuorma da flyers.

Sumvitg Turissem ei perschuadius che quellas duas 
attracziuns novas augmentan la purschida existenta per 
indigens e hosps da vacanzas. Ellas prendan risguard sin il 
trend da bike actual ed il giavisch dalla glieud da far activitads 
ella natira.

Ulteriuras informaziuns anfleis Vus sut www.sumvitg
turissem.ch. Bien engraziament per Vies sustegn!

Sumvitg Turissem

Per la finiziun digl onn 
Preziadas convischinas e preziai convischins

Per la confidonza ed il sustegn che Vus haveis demussau 
enviers nus duront igl onn 2021 che va prest a fin engraziein 
nus cordialmein. Nus giavischein a Vus e Vossas famiglias 
graziusas fiastas da Nadal ed egl onn 2022 tut bien, bia cletg e 
satisfacziun el mintgadi.

Cordials salids
Suprastonza ed administraziun communala 

Las Squadras


